19. CARITA ‘PA RUSDI

Barang datang ka imah, Rusdi nanya ka bapana, “Bapa! Remen caah kawas kitu téh?” Jawab bapana, “Puguh éta mah, Ujang, atuh lain caah gedé. Baheula, keur waktu sia leutik kénéh, imah téh kapan lain di dieu, di ditu, deukeut pisan ka walungan.

Ieu, nu ieu mah anyar, da nu heubeul mah kapan beak, kabawa cai.

Harita, waktu caah gedé téa lantaran gunung Papandayan bitu, euleuh, aya rebut! Bapa ngagandong sia, ema ngagandong si Misnem, lumpat ti imah sataker tanaga. Hadéna baé, barang geus nepi ka Pasirmuncang, caina kakara leb ka imah. Teu lila iomah runtuh, jeung kabawa palid. Kandang-kandang munding kabéh kabawa, sasatoan teu hiji-hiji acan nu kapuluk.

Bapa, ema, sia jeung si Misnem meunang dua poé dua peuting cicing di pasir, ngarereb di saung leutik.

Barang caah geus saat, kakara turun deui ka lembur; ari nyampak, geus teu imah, teu naon, teu naon-naon da kabéh kabawa caah. Balong kabéh baredah, papakéan teu saciwit-ciwit acan; barang hakan sapanggihna, héés salungkar-salingker di saung batur. Waktu caah harita, lain imah urang baé nu palid téh, najan kabéh imah batur ogé paralid. Sabulan ti sanggeus caah, ramé ngaradegkeun deui imah, rada béh pasir nu jauh ti sisi walungan.

Tah imah ieu nu anyar diadegkeun téh, meunang kukumpul jujualan pare jeung barang nu dipihapékeun di aki sia, di gunung. Hadéna baé caah ayeuna mah teu gedé cara baheula.

Lamun caah gedé, sia réh kamana nya lumpat?”

Témbal Rusdi: “Ah, rék ménta digandong baé ku bapa, da bapa mah jangkung, moal enya kacaahan. Bapa kabawa palid kajeun, da kuring mah digandong. Si Misnem meureun diais ku ema, imah urang moal enya kabawa palid, da gedé.

Tapi ari hadean mah ulah caah deui da kuring sok reuwas.”

20. PILEULEUYAN

Geus meunang dua minggu Murdiam nagnajng di kolot Rusdi. Unggal-unggal  poé nyaba nénjoan kebon-kebon jeung palawija urang lembur. DI dinya manéhna meulian sampeu jeung suuk, jualeun deui di dayeuh. Malah Pa Rusdi ogé ngajual ti kebonna. Tapi bubuyeun Rusdi jeung Misnem mah teu kurang,aya kénéh dua tilu bau deui mah.

Sakali mangsa, barang Rusdi jeung Misnem harudang, isuk-isuk, di buruan geus aya kuda meunang …….., tumpakaneun pamanna sabab rék mulang.

“Mang, naha bet geus rék balik?” cék Rusdi, “kapan kakara ogé sakeudeung di dieun téh. MEureun nineung temen, ‘mang, kuring engké, jeung moal aya nu mangdongéngkeun ka kuring.”

“Hih, Udi, moal lila ogé emang balik deui. Doakeun baé sing salamet, ambéh urang bias ulin deui kawas baréto.

Ayeuna emang kapan geus opat welas poé di dieu téh, kumaha da melang ku embina di lembur.”

Misnem gawéna ccing baé, teu lémék teu nyarék, dieuk gigireun pamanna, semu nguyung.

“Ah, ulah dipaké nguyung, Inem,” cék pamanna. “Engké mun emang balik deui, rék barang kirim. Cing haying dikirim naon?”

“Mang, kuring mah haying roti kukudaan, sisir pinti, jeung sabun seungit,” cék Misnem.

“Heug, engké ku emang dikirim. Emang ayeuna rk bébérés heula.”

Teu lila geus bérés tuluy dalahar. Sabot dahar, Rusdi mah teu milu nyarita, ngan ngahantem neteg beuteung baé, da bisi béakeun ku si Misnem.

Sanggeus réngsé daladaharanana, tuluy tarurun. Rusdi jeung Misnem maruntang kana leungeun pamanna, sabeulah séwang. Clak paman Rusdi mancal kuda. Kudana nereleng.

“Wah, mamang mah moal ragrag, da geus tuman,” cék Rusdi.

Tuluy indit.

“Pilueleuyan baé ‘mang,” cék Rusdi, “jeung roti keur Misnem téa, ulah poho, nya!”

21. KAKARIAAN

Indung bapa Rusdi saméméh arindit ka pasar, ngomong ka anakna: “Barudak, sia montong marilu ka pasar, da ema ogé moal lila. Engké ti pasar dikirim kahakanan jeung cocooan. Caricing baé sia di dieu, tungguan imah.”

“Heug!” témbal barudak téh.

Indung bapana jung arindit ka pasar.

Rusdi jeung Misnem arulin di tepas.

Teu lila jol batur ulinna, si RAmlan jeung si Iti.

“Keur naraon, euy?” ceuk Iti.

“Keur ulin baé,” témbal si Misnem.

“’Nem! Urang ulin hayu, ka sawah,” ceuk Iti.

“Ah embung,” témbal si Misnem. “da aing mah dititah tunggu imah ku ema.”

“Na ka mana indung sia, ‘Nem?”

“Keur ka pasar, ‘ti, malah jeung bapa ka pasarna. Di dieu baé atuh ulinna Iti! Engké ari ku ema dkirim naon-naon ti pasar, sia dibéré ku aing.”

“Seug!” témbal si Iti.

“Urang kakariaanan hayu,” ceuk si Misnem.

“Pék, ke aing ngala daun nangkana, keur siger jeung beubeurna,” omong Rusdi. “Si Ramlan sina nyieun papajanganana ku dangdaunan.”

Si Rusdi nyieun siger geus anggeus, make rarawis ku kekembangan.

“Tah deuleu, barudak, geus anggeus siger téh; pék sia panganténna, Misnem.”

Si Misnem geus didangdanan, disigeran daun nangka, beubeurna daun nangka, dijieun kawas …., ari kongkorongna kekembangan.

Beunang ngadangdanan, tuluy brul diiring-iringkeun. Tatabeuhanana batok, kaléng jeung awi ditakolan. Barudak tatanggana daratang ngarilu ulin. Atuh ramé baé arulinna salusurakan.

Sanggeus iring-iringan ngurilingan imah, gék panganténna didiukkeun dina papajangan téa.

Keur ramé-ramé arulin, jol indung bapa Rusdi daratang ti pasar.

“Tah geuning barudak téh balageur,” ceuk indung Rusdi. “Top ieu kahakanan geura saridekah.”

Barudak ngariung, barang hakan.

Sanggeus barang hakan, tuluy baralik saimah-imahna.

22. KA ONDANGAN

Di pipir imah Rusdi ngagunduk sababaraha tanggungan suluh. Cau asak ngagantung sababaraha turuy.

“BApa! Cau jeung suluh keur ka mana éta téh, réa-réa teuing?” ceuk Rusdi.

“Kapan keur nyambungan ka juragan Camat, rék kariaan nyepitan putrana. Na’ sia teu nyaho? Bapa jeung ema isukan rék ka ondangan ka kacamatan,” témbal bapana. “Sia jeung si Misnem mah caricing baé di imah, ulah marilu da jauh.”

“Wah, teu umum baé barudak ditinggalkeun di imah!” omong indung Rusdi.

Si Rusdi atoheun pisan ngadéngé omong indungna kitu.

Isukna jelema-jelema nu pinanggungeun keur nyambungan téa geus ngagimbung di pipir, aya nu nanggung suluh, nanggung cau, nanggung sumbul, nanggung daun jeung dua tilu nu nungtun embé.

Barang geus sadia, brul aleutan tanggungan téa diiringkeun ku Rusdi, tumpak kuda ngadua jeung bapana. Si Misnem jeung indungna ditandu.

Kira-kira wanci bedug aleutan bapa Rusdi nepi ka …. Kacamatan. Di dinya Rusdi kacida pisan kagéteunana nénjo jalma ratus-ratus, balawiri ka dieu ka ditu. Babakuna nu keur arakut-akut jeung balébérés di balandongan.

Rusdi jeung Misnem silih tél, sagala ditunjuk, sagala ditanyakeun ka bapana. Rupa-rupana Saumur kakara nénjo nu aranéh-anéh sumawonna barang nepi ka pipir balandongan mah, beuki rundag-randeg baé leumpangna. Matana barudak teu ngiceup-ngiceup.

Indung bapa Rusdi tuluy ngahaturkeun panyambunganana ka juragan istri. Sanggeus disuguhan dahar leueut, tuluy arunjukan, rék mihapékeun heula barudak ka pondokna.

Barang dating ka pamondokan, Rusdi nanya ka bapana: “Bapa, keur naon saung nu gedé tadi téh, naha naha dibalaan ku daun caringin?”

Témbal bapana: “Éta ngaranna balandongan, kapan keur engké sore rék pésta di dinya. Hayu, engké urang lalajo jeung si Misnem ka ditu, nya! Tapi ayeuna caricing baé di dieu, tuh arulin jeung barudak. Bapa jeung ema rék digawé heula di kacamatan.”
